
1. Անհրաժեշտությունը
Նախագծի մշակումը պայմանավորված է Հայաստանի Հանրապետության բնապահպանության և ընդերքի տեսչական մարմնի կողմից վերահսկողության պատշաճ իրականացման, այդ թվում՝ իրավախախտումները հայտանբերելու դեպքում «Բնապահպանական վերահսկողության մասին» օրենքի (այսուհետ՝ Օրենք) 12-րդ հոդվածով տեսուչներին վերապահված լիազորությունների օպերատիվ կերպով իրականացման  անհրաժեշտությամբ: 

1. Ընթացիկ վիճակը
    Օրենքի 12-րդ հոդվածի  համաձայն՝ բնապահպանական պետական տեսուչները (այսուհետ՝ տեսուչներ) կարող են  1) բնապահպանական օրենսդրության կիրարկումն ապահովելու նպատակով Օրենքով սահմանված կարգով և դեպքերում կանգնեցնելու տրանսպորտային միջոցներ, 2) առգրավել ապօրինի ձեռք բերված բնական ռեսուրսները և բնապահպանական օրենսդրության պահանջների խախտմամբ ձեռք բերված որսը, որսի գործիքները, որսի գործիք համարվող այլ միջոցներ, 3)  պահելու, կրելու, օգտագործելու ծառայողական զենք, զինամթերք, ձեռնաշղթա 4) իրականացնել օրենքով սահմանված այս տեսակի վարչարարական բնույթի գործողություններ:
Իրավախախտ գործունեության կասեցման մասով տեսուչների վերապահված լիազորությունների լայն շրջանակի իրականացումը ապահովելու նպատակով Տեսչական մարմինների աշխատանանքների համակարգման գրասենյակի կողմից նախաձեռնվել էր մի շարք իրավական ակտերում փոփոխություններ իրականացնելու գործընթաց: Մասնավորապես՝
1) Մշակվել և օրենսդրությամբ սահմանված կարգով շրջանառվել էր Բնապահպանության և ընդերքի տեսչական մարմնի (այսուհետ՝ Տեսչական մարմին) նոր տարբերանշանը հաստատող ՀՀ կառավարության որոշման նախագիծը (հաստատվել է 2020 թվականի հունիսի 25-ի N 1091-Ն որոշմամբ), որը մեծապես նպաստել է քաղաքացիների շրջանում տեսուչների ճանաչելիության բարձրացմանը:
2) Մշակվել և օրենսդրությամբ սահմանված կարգով շրջանառվել էր Տեսչական մարմնի նոր համազգեստը հաստատող ՀՀ կառավարության որոշման նախագիծը (հաստատվել է 2021 թվականի հունվարի 27-ի N 100-Ն որոշմամբ): Նոր հաստատված համազգեստը ավելի թեթև է, ինչը կտրուկ բարձրացրել է տեսուչների շարժունակությունը, ինչը շատ դեպքերում որոշիչ է  դաշտային պայմաններում տեսուչներին վերապահված գործառույթները իրակնացնելու տեսանկյունից:
3) Ներկայումս մշակման փուլում է գտնվում նաև զենք կրելու իրավունք ունեցող Տեսչական մարմնի աշխատակիցների ցանկը հաստատող ՀՀ կառավարության որոշման նախագիծը:
Որպես վերոհիշյալ բարեփոխումներ լրացուցիչ բաղադրիչ՝ ներկայումս  անհրաժեշտություն է առաջացել նաև Տեսչական մարմնի հաշվեկշռում գտնվող ավտոմեքենաները կահավորել առկայծող փարոսիկներով, ինչը թույլ կտա համապատասխան իրավախախտումները հայտանբերելու դեպքում օպերատիվ կերպով իրակնացնել Օրենքի 12-րդ հոդվածով տեսուչներին վերապահված լիազորությունները:
Հարկ է նշել նաև, որ «Ճանապարհային  երթևեկության  անվտանգության  ապահովման  մասին» օրենքի համաձայն՝ Ճանապարհային երթևեկության անվտանգության ապահովման նպատակով առանձին կարգի տրանսպորտային միջոցներ կարող են կահավորվել  կարմիր, կապույտ, դեղին (նարնջագույն), լուսնասպիտակ առկայծող փարոսիկներով: Միաժամանակ, Կապույտ կամ կապույտ և կարմիր գույնի առկայծող փարոսիկներ և հատուկ ձայնային ազդանշան միացրած տրանսպորտային միջոցների մոտենալու դեպքում հետիոտները չպետք է սկսեն երթևեկելի մասի հատումը, իսկ այնտեղ գտնվողները պետք է զիջեն ճանապարհը նշված տրանսպորտային միջոցներին և դրանցով ուղեկցվողներին` անհապաղ ազատելով երթևեկելի մասը: Միաժամանակ, 29 դեկտեմբերի 2005 թվականի N 2329-Ն որոշմամբ սահմանվել է այն մարմինների ցանկը, որոնց տրանսպորտային միջոցները կարող են կահավորվել առկայծող փարոսիկներով: Կապույտ կամ կապույտ և կարմիր առկայծող փարոսիկներով կահավորման ենթակա տրանսպորտային միջոցների քանակը որոշում է տվյալ տրանսպորտային միջոցները տնօրինող մարմնի (ծառայության) ղեկավարը:
Միաժամանակ, բնապահպանական պետական տեսուչները, ի թիվս այլ լիազորությունների, բնապահպանական օրենսդրության կիրարկումն ապահովելու համար Օրենքով սահմանված կարգով և դեպքերում իրավունք ունեն կանգնեցնել տրանսպորտային միջոցներ, առգրավել ապօրինի ձեռք բերված բնական ռեսուրսները և բնապահպանական օրենսդրության պահանջների խախտմամբ ձեռք բերված որսը, որսի գործիքները, որսի գործիք համարվող այլ միջոցներ, կիրառել ֆիզիկական ուժ և հատուկ միջոցներ: Ուստի իրավախախտ գործունեության կասեցմանն ուղղված օրենսդրությամբ սահմանված լիազորությունների օպերատիվ իրականացման համար տեսուչները պետք է երթևեկության այլ մասնակիցների նկատմամբ ունենան այնպիսի առավելություններ, որոնց պարագայում ճանապարհային երթևեկության այլ մասնակիցները կտարբերակեն տեսչական մարմինների ավտոմեքենաները՝ չխոչընդոտելով և հնարավորինս աջակցելով բնապահպանական պետական տեսուչների ծառայողական լիազորությունների իրականացմանը, ինչը հնարավոր է ապահովել տեսչական մարմնի տրանսպորտային միջոցները՝  առկայծող փարոսիկներով կահավորելու միջոցով:
Կարգավորման նպատակը 
Նախագծի մշակման նպատակը  բնապահպանության և ընդերքի տեսչական մարմնի բնականոն գործունեության ապահովումն է, այդ թվում՝ Օրենքի 12-րդ հոդվածով տեսուչներին վերապահված լիազորությունների օպերատիվ կերպով իրականացումը:  
Ակնկալվող արդյունքը
[bookmark: _GoBack]Նախագծի ընդունման դեպքում կստեղծվեն իրավական հիմքեր բնապահպանության և ընդերքի տեսչական մարմնի տրանսպորտային միջոցները կապույտ գույների առկայծող փարոսիկներով կահավորելու համար՝ վերջինիս բնականոն գործունեության ապահովման նպատակով:

Իրավական ակտի նախագիծը մշակող պատասխանատու մարմինը.
Նախագիծը մշակվել է Վարչապետի աշխատակազմի տեսչական մարմինների աշխատանքների համակարգման գրասենյակի կողմից:

Նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտության մասին
Նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն առկա չէ:

Նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի էական ավելացման կամ նվազեցման մասին

Նախագծի ընդունման կապակցությամբ պետական բյուջեում եկամուտների և ծախսերի ավելացում կամ էական նվազեցում չի նախատեսվում:




